
GOUVÈNÈ HOCHUL METE AKSAN SOU PATENARYA ANT PLIZYÈ AJANS POU 
SIPÒTE SEMÈN SEKIRITE POU ENTÈVENAN NAN KA AKSIDAN  

  
Lapolis Eta Nouyòk, Depatman Transpò, Otorite Thruway ak Otorite Pon fè 

patenarya pou raple chofè yo sou sekirite woutyè ak sekirite sikilasyon  
  

Mete aksan sou ranfòsman Lwa Mete W Sou Kote a an rekonesans ak premye 
entèvnan yo ak travayè sou otowout yo ki te blese oswa mouri pandan yo t ap 

jere ensidan sikilasyon; Gouvènè Hochul te siyen lejislasyon pou elaji 
dispozisyon yo  

  
Gouvènè Hochul pibliye pwoklamasyon ki rekonèt Semèn Sekirite pou Entèvenan 

yo – 17-21 novanm 2025  
  
  
Gouvènè Hochul pibliye yon pwoklamasyon jodi a pou rekonèt Semèn Sekirite pou 
Premye Entèvenan nan Ka Aksidan yo, epi li anonse yon patenarya plizyè ajans ant 
Lapolis Eta Nouyòk, Depatman Transpò (Department of Transportation) Eta Nouyòk, 
Otorite Otowout (Thruway Authority) Eta Nouyòk ak Otorite Pon (Bridge Authority) Eta 
Nouyòk pou raple chofè yo pou yo ralanti epi mete yo sou kote yo fason ki an sekirite lè 
gen machin dijans ki kanpe sou oswa bò yon wout. Semèn Sekirite pou Entèvenan nan 
Ka Aksidan an ap fèt soti lendi 17 novanm 2025 rive vandredi 21 novanm 2025. Tèm 
ane sa a se "Sekirite a Kòmanse Avèk Ou — Ralanti epi Mete W sou Kote!".  
  
"Nou pa ka repete l ase — lè w wè polisye, ponpye, travayè sou otowout ak chofè 
kamyon remokaj k ap entèvni nan yon aksidan — ralanti, mete w sou kote epi rete 
vijilan," Gouvènè Hochul te deklare. "Nou pa gen okenn tolerans pou chofè ki kontinye 
mete premye entèvenan nou yo ak travayè antretyen yo an danje. Ofisye lapolis yo pral 
nan lari an fòs pandan peryòd sa a pou asire chofè yo rete an sekirite ak obeyi lalwa."  
  
Sirentandan Lapolis Eta Nouyòk la, Steven G. James, te deklare, "Otowout yo se 
youn nan anviwònman travay ki pi danjere, non sèlman pou moun k ap fè antretyen 
wout nou yo, men tou pou moun k ap entèvni nan ka ijans yo. Nou tande anpil istwa sou 
Ofisye Lapolis, travayè antretyen, ak lòt moun ki te kanpe pou ede yon chofè ki te an 
pàn epi yon machin k ap pase frape yo paske li pa t mete li sou kote lè li t ap pwoche 
zòn nan. Li obligatwa pou chofè yo sonje pou yo "ralanti", mete yo sou kote, epi kenbe 

je yo sou wout la. Lapolis Eta Nouyòk fyè pou l travay ansanm ak patnè li yo pou kenbe 
wout yo an sekirite pou tout Nouyòkè yo."  
  
Pandan inisyativ ki dire tout semèn nan, objektif prensipal la se pou ranfòse lwa Mete W 
Sou Kote (Move Over Law) a, pou onore premye entèvenan yo ak travayè wout ki te 
blese oswa ki pèdi lavi yo pandan yo t ap jere ensidan trafik. An 2024, Gouvènè Hochul 
te siyen yon lwa ki elaji Lwa Mete W sou Kote a pou l kouvri tout machin, sa ki egzije 
tout chofè yo ralanti epi mete yo sou kote pou yo pase lwen lè y ap pwoche nenpòt 
machin ki kanpe, kit se ajan lapolis, ekip ijans, ekip konstriksyon ak antretyen, chofè 
kamyon remòkaj, oswa nenpòt lòt moun k ap travay sou wout la.  
  
Direktè Egzekitif Otorite Thruway Eta Nouyòk la, Frank G. Hoare, te deklare, 
"Otorite Thruway la angaje pou kenbe chofè yo an sekirite, epi angajman sa a kòmanse 
nan pwoteje travayè bò wout yo ak travayè nan sitiyasyon danje yo ki riske lavi yo chak 
jou pou kenbe otowout nou yo an bon eta epi reponn a ijans. Yo pa sèlman travayè, yo 
se moun ki gen fanmi ak moun yo renmen k ap tann yo lakay yo menm jan ak ou. 
Sekirite yo depann de chwa chofè yo fè. Ralanti epi mete nou sou kote pou tout veyikil 
ki kanpe yo."  
  
Komisè Depatman Transpò Eta Nouyòk (New York State Department of 
Transportation, NYSDOT), Marie Therese Dominguez, te deklare, "Chak jou, ekip 
Depatman Transpò Nouyòk mete lavi yo an danje pou kenbe Nouyòkè yo an sekirite 
sou wout yo, epi sa yo mande piblik la ki ap vwayaje a trè senp: lè ou wè yon machin ki 
kanpe sou yon wout, RALANTI epi METE W SOU KOTE, pa sèlman pou pwòp sekirite 
pa w, men tou pou sekirite lòt moun. Mèsi a patnè nou yo nan fòs de lòd yo pou efò 
kontinyèl yo — pa sèlman pandan Semèn Sekirite pou Entèvenan nan Ka Aksidan men 
chak jou nan ane a — nan pwoteje moun k ap reponn a aksidan yo epi k ap travay pou 
libere wout nou yo pi vit posib. Kondwi pandan w distrè ka tounen yon sitiyasyon ki deja 
grav an yon trajedi pou premye entèvenan yo, kidonk mwen ankouraje tout moun k ap 
vwayaje pou fè bon chwa lè y ap kondwi."  
  
Direktè Egzekitif Otorite Pon Eta Nouyòk (New York State Bridge Authority), 
Doktè Minosca Alcantara, te deklare, "Nou tout gen responsabilite pou n kenbe wout 
Nouyòk yo an sekirite, espesyalman lè nou swiv Lwa Mete W Sou Kote a. Lavi travayè 
sou pon ak otowout, premye entèvenan yo, ak tout vwayajè yo depann de li. Otorite Pon 
an remèsye Lapolis Eta Nouyòk pou patenarya yo pandan Semèn Sekirite pou 
Entèvenan nan Ka Aksidan an ak pandan tout ane a."  
  

Lapolis Eta Nouyòk, Otorite Thruway la, Depatman Transpò, Otorite Pon an ak Komite 
Sekirite Sikilasyon Gouvènè a rekòmande konsèy sa yo pou kondwi an sekirite:  
  

• Osito ou wè limyè, jilè, oswa reflektè, tcheke sikilasyon bò kote w, RALANTI epi 
METE W SOU KOTE si li an sekirite pou fè sa.  

• Chofè yo DWE pran prekosyon lè y ap pwoche bò yon machin ijans oswa yon 
machin danje, tankou machin lapolis, kamyon ponpye, anbilans, machin 

konstriksyon ak antretyen, ak kamyon remòkaj. An2023, lwa Mete W Sou Kote a 
te elaji, sa ki egzije chofè yo fè atansyon pou evite tout machin ki kanpe sou wout 
la, enkli lè yo ap chanje vwa.  

• Lwa Mete W sou Kote a aplike pou toulede bò wout la, pa sèlman nan bò dwat 
la.  

